
Andoain eta Urnieta 
Gau Beltzan murgilduko dira 
Motorrak berotzen ari dira bi udalerrietan, hamabost egunen faltan  / 6-7

Giro ederra  
eta parte hartze  
handia  
Xoxokako  
jaietan / 8-10

Beterri-Buruntzako 
ibilbideen  
egunaren  
edizio berria,  
igande honetan / 11

2 0 2 6
ANDOAIN

Mozorro lehiaketa
Mozorrotu 
zaitez!

Har 
ezazu 
parte! 

Euskal girotik abiatu eta beldurra eragiten duen  
mozorroa sarituko dugu.
Banaka, taldeka… aurkeztu, nahieran, lehiaketara!

Bi maila:
 16 urtetik beherakoak. 
 16 urtetik gorakoak.

Bi sari:
 8 lagunentzat merienda Arrutin. 
 4 lagunentzat otordua Danenan.

Zer egin behar da parte hartzeko?
17:30-18:30 artean Goikoplazara agertu,  
izena eman eta argazkia aterako dizugu.  
Irabazleen berri egunean bertan emango dugu!

Antolatzaileak: Laguntzaileak:

unai gaztelumendi arandia marrazkilaria

txokotik zabalera

Jon Ander Ubeda andoain
2025eko udaberrian, esaterako, 
ordutegi murrizketa nabarmena 
izan zen eta Udal Gobernu taldeak 
azalpenak eskatu zizkion eskual-
deko Osakidetzaren ordezkari-
tzari. Oraingoan arazoa arreta 
faltan dago, mediku falta nabar-
mena baitago.

Andoaingo Udalak Eusko le-
gebiltzarrera eraman du egoera, 
egunotan. Gobernu taldearen 
izenean Andoni Alvarez Lete 
alkatea eta Larraitz Arriola zi-
negotzia eta familia medikua 
Gasteizko Legebiltzarrean izan 

ziren. Arriolak honako hitz 
hauekin laburbildu du egoera: 
“Andoaingo osasun zentroan 11 
mediku izan beharko genituzke 
eta orain bertan 5 bakarrik di-
tugu, eta guztiak goizeko ordu-
tegian. Arratsaldez mediku 
bakarra dugu, eta hori Amasa-
Villabontatik goizez lan egin 
ostean etorri ohi da, asteleheneitk 
ostegunera. Kalitatezko zerbitzua 
bermatzeko Osasun Etxeko lan-
gileek jasaten duten presioa eta 
egoera jasanezina bilakatu da 
eta egoera horri buelta eman 
beharko genioke. Anbulatorioak 

egiturazko aldaketa behar du, 
aldaketa sakona”.

Legebiltzarrean, Andoaingo 
udal ordezkariak joan ziren egun 
berean, Alberto Martinez Osasun 
Sailburuak egin zuen iragarpe-
na: Osakidetzak zailtasun han-
diko estaldura duten lanpostuak 
betetzeko Lan Eskaintza Publi-
koa (LEP) egingo du 2026an. 
“Arratsaldeko lan-jardunak 
betetzeko zailtasunak daudela 
ikusita, 4 plaza huts horiek 2026ko 
lan eskaintza publiko berrian 
txertatuko dira”, izan ziren Sail-
buruaren hitzak.

Alberto Martinezen adieraz-
pena positibotzat hartu du An-
doaingo EAJ-PNVk, aurreko 
astean zabaldu zuen prentsa-
oharrean: " neurria erabakigarria 
izan daiteke hutsik dauden lan-
postuak betetzeko".

Andoni Alvarez Alkateak eran-
tzukizuna duen erakundeari, 

Osakidetzari, ekiteko eskaera 
luzatu dio: “Udal gobernutik 
hainbat bilera egin ditugu me-
dikuekin eta Tolosaldeko Era-
kunde Sanitario Integratuko (ESI) 
zuzendaritzarekin. Osakidetzari 
azterketa sakona egitea eskatu 
diogu eta neurri zehatzak pro-
posatzeko erabakia har dezala”.

Andoaingo Osasun Etxea. aiurri

Legebiltzarrean aztergai 
izan zuten mediku falta
Andoaingo Osasun Etxean medikuen arreta falta nabaritzen ari dira herrikideak. Ez da 
gauza berria eta urteotan behin baino gehiagotan hizpide izan da auzia. Gobernu 
taldeak eta EAJ-PNVk adierazpenak egin dituzte egunotan



Amasamendiko eolikoak eta 
elektrizitate lineak Andoain, Urnieta 
eta Hernaniko lurretatik barrena 
pasatzeari, ez eskerrik asko

Orain dela egun batzuk jakin genuen enpresa pribatu batek 
energia instalazio erraldoi bat eraiki nahi duela Amasa-
Villabonako lur publikoetan eta argi indarraren ebakuazio 
lineak (30.000V) besteak beste, Andoaingo herria gurutzatuko 
dutela, Goiburutik hasi, Leitzaran ondoko Talain jarraituz eta 
Garro Baltzuketa aldetik Urnieta aldera segituz.

Instalazio horrek ohikoa bihurtzen ari den ereduari jarraitzen 
dio: eskala handiko makroproiektua, zentralizatua, pribatua, 
lurraldean modu kaotikoan eraikia eta herritarren parte hartze 
demokratikoa saihesten duena.

Hernanin “Urumeako Mendiak Bizirik” eta Amasa-Villabonan 
“Amasamendi Bizirik” bezelaxe, Andoainen ere geure burua 
E.H. Bizirik-en bueltan kokatzen dugun talde ttiki bat, orain 
dela urtebete hasi ginen biltzen, energia berriztagarrien eredu 
hau arbuiatzeko eta planetaren arazo larriei modu integralean 
aurre egiteko nahian.

Azken finean, pentsatzen dugu planetaren egoera negargarri 
hau, indarrean dagoen eredu sozioekonomikoaren izaeran 
kokatu beharko genukeela: etengabeko hazkundea, 
estraktibismoa, mugikortasun itzela, nekazaritza intentsiboa...

Amasamendiko proiektuak eredu suntsigarri horren alde 
egiten du lan: ezer konpondu gabe, irabaziak 
multinazionalarentzat eta kalteak beste guztiontzat. 
Biodibertsitatean, paisaian... eragindako kalteak planeta eta 
herritarron bizkar geldituko dira, irabaziak akzionisten 
poltsikoetara bideratzen direlarik. Eta CO2 isuriak gora eta 
gora urtero, inongo aldaketarik gabe.

Gainera, badira hainbat herritar, kalteak modu oso bortitzean 
jasango dituztenak, adibidez, argi indar lineak, posteak, beren 
etxe ondoan edo beren lur-sailetan sufritu beharko dituztenak.

Horiekin bildu ginen joan den asteartean. Amasa-Villabona, 
Andoain eta Urnietako 30 pertsona inguru elkartu ginen 
bileran, guztiok zalantzaz beterik, asko eta asko haserre.

Udalen babesa eskatzen dute, ez ditzatela enpresa 
boteretsuaren menpe utzi. Eta horixe nahi dugu guk guztiok 
ere: udalek egin dezatela beren esku dagoen guztia, trabatu 
ditzatela prozedura guztiak, ez dezatela amore eman enpresaren 
desioei. Andoainen ere, Amasa-Villabonan eta Urnietan bezala, 
proiektuaren aurkako alegazio sinaduren bilketari ekingo diogu 
larunbat honetatik hasita, eta dei egiten diegu herritar guztiei 
bat egin dezaten egitasmoarekin. Experientziak erakutsi 
baitigu, mobilizazioa eta presioa izaten direla gure babesik 
sendoena. Zuen sinaduren zain gelditzen gara.

postontzia

ANDOAINEN BIZIRIK ANDOAIN

andoainen bizirik

Gotaine Irabarneko saioan gailendu zen Xabat Illarregi. bertsozale elkartea

Osatu dira finalaurrekoen 
lehenengo itzuliko saioak
Lehenengo faseko zazpi saio jokatu ostean, azken 
txanpan sartu da Euskal Herriko Bertsolari Txapelketa

Bertsozale Elkartea 
KOMUNITATEA

Lehenengo faseko zazpi saio 
jokatu ostean, badakigu zeintzuk 
izango diren finalaurrekoen 
lehenengo itzulian kantatuko 
duten bertsolariak.

Asteburuko saioaren ostean, 
erabakita geratu da zeintzuk 
kantatuko duten finalaurrekoen 
lehenengo itzuliko lau saioetan. 
Lehenengo faseko saio bakoi-
tzeko 7 irabazleak zuzenean 
pasatu dira hurrengo fasera; 
irabazleez gain, puntu gehien 
batzea lortu duten hurrengo 10 
bertsolariak ere igaro dira fina-
laurrekoetara.

Hori kontuan izanda, 24 ber-
tsolari lehiatuko dira finalau-
rrekoetako lehenengo itzulian: 
izena eman duten 2022ko zazpi 
finalista eta lehenengo faseko 
saioetatik sailkatu diren 17 ber-
tsolari. Hurrengo lau saioak, 
Larraun-Lekunberrin, Eibarren, 
Miarritzen eta Gernika-Lumon 
jokatuko dira.

Sarrerak salgai
Saio guztiak arratsaldeko 17:00tan 
hasiko dira, eta sarrerak esku-
ragai dituzue www.bertsosarre-
rak.eus atarian. Finalaurrekoe-
tako saioak ETB 1 ON katean 
zuzenean emitituko dira. Horre-
taz gain, orain arte bezala, Hi-
tzetik Hortzerako saioak igan-
deetan izango dira, arratsaldeko 
15:00etan, eta bertsoaldiak ber-
tsoa.eus-en eskegiko dira, aste-
lehenetan.

Horrela geratu dira osatuta 
datozen bertso-saioak:

Urriak 24, larunbata 
Larraun-Lekunberri
Gai-jartzaile lanetan Aizpea 
Garmendia Iartza arituko da.
•	Amets Arzallus Antia.
•	Beñat Gaztelumendi Arandia.
•	Gorka Pagonabarraga Agorria.
•	Saioa Alkaiza Guallar.
•	Xabat Galletebeitia Abaroa.
•	Xabat Illarregi Marzol.

Urriak 31, larunbata 
Eibar
Igotz Alkorta Irastorza izango 
da saioko aurkezlea.
•	Alaia Martin Etxebeste.
•	Asier Azpiroz Iztueta.
•	Nerea Elustondo Plazaola. 

Nerea Ibarzabal Salegi.
•	Miren Artetxe Sarasola.
•	Oihana Iguaran Barandiaran.

Azaroak 7, larunbata 
Gernika-Lumo
Igor Menika Bengoetxea izango 
da saioko gai-jartzailea.
•	Agin Laburu Rezola.
•	Aitor Bizkarra Ruiz.
•	Aitor Mendiluze Gonzalez.
•	Ane Labaka Mayoz.
•	Aner Peritz Manterola.
•	Joanes Illarregi Marzol.

Azaroak 14, larunbata 
Miarritze
Ainhoa Larretxea Agirrek gida-
tuko du saioa.
•	Andoni Rekondo Izagirre.
•	Julio Soto Ezkurdia.
•	Maddalen Arzallus Antia.
•	Maddi Ane Txoperena Iriba-

rren.
•	Oier Etxeberria Zubimendi.
•	Sustrai Colina Acordarrenteria.

Goenaga eta Ruiz. eaj-pnv

Erredakzioa andoain
Andoaingo EAJ-PNVk EH Bil-
duren udal gobernuaren kudea-
keta gaitasun eza salatu du pren-
tsa-ohar bidez: "Izan ere, lau 
urteko agintaldiaren ostean, ez 
du liburutegi berria errealitate 
bihurtzeko urrats erabakigarri-
rik ematea lortu. Hauteskundee-
tan hartutako konpromiso na-
gusietako batek blokeatuta ja-
rraitzen du, aurrerapauso esan-
guratsurik gabe eta gauzatzeko 
epe argirik gabe".

Jeltzaleen esanetan, “EH Bil-
duk bideratuta zegoen proiektu 
bat jaso zuen, kokapena zehaz-
tuta eta ibilbide-orria finkatuta. 
Lau urte geroago, ordea, ez da 
gai izan egindako lan hori errea-
litate bihurtzeko”.

Udal liburutegi 
berriaren 
blokeo egoera 
salatu du EAJk
Jeltzaleen ustez, ez da 
liburutegi berria errealitate 
bihurtzeko urrats 
erabakigarririk eman

Donostialdeko ESIko Osasun 
Publiko aldeko herritar plata-
formak eta langile taldeak age-
rraldia deitu dute ostiralerako. 
Nagusiki medikuen gabezia 
salatzeko, "jasaten duten egoera 
jasanezina baita". Urnieta, Her-
nani, Lasarte-Oria eta Usurbl 
sartzen dira eremu horretan.

Donostialdeko 
ESIaren egoera 
salatuko dute

Gazte Eguna, Andoainen
Urte luzez Gazte Eguna antolatzeko ohitura izan da Andoainen eta aurten 
ere Ernaik egun osoko ospakizuna antolatu zuen. Graffiti tailerra egin 
zuten eguerdian eta, bazkal aurretik, taldeko argazkia atera zuten. Poteoa 
eta gero, musika giroan luzatu zen eguna Andoaingo Gaztetxean. Aurtengo 
lema “Hitzetatik ekintzetara, independentzia!” izan da.

Aurreko astean zabaldu zuten oharrean, antolatzearen beharra 
azpimarratu zuten: "Ezegonkorrak diren garai hauetan, eskuin muturraren 
oldarraldiari gazteok planto egin behar diogu. Antolatu eta mobilizatu egin 
behar gara aske bizi ahal izateko eta halako ideia erreakzionarioei aurre 
egiteko".

Garratzako bidea. aiurri

Arantzubiko aldapa. aiurri

Erredakzioa urnieta
Garratzako errepidea itxita egon-
go da bi astez eta, itxiera inda-
rrean dagoen bitartean, Ler Argi 
hotelera Lasarte-Oriako errepi-
detik sartu ahal izango da, eta 
Lizardi 1-3 plazara, berriz, Lizar-
di kaletik. Egape ikastolako De-
rrigorrezko Bigarren Hezkun-
tzako (DBH) eraikin berria erai-
kitzeko lanen ondorioz hartuta-
ko erabakia izan da.

Arantzubiko aldapan egiten 
ari diren lanen baitan, bestalde, 
urriaren 13an eta 14an arrapala 
mekanikoak jartzeko lanak au-
rrera eraman zituzten. denbora 
tarte horretan inguruko hainbat 
aparkaleku erabili ezinik egon 
ziren eta garaje batzutara sarbi-
dea mugatu egin zuten. 

Egunerokoan 
eragina duen 
obra bikoitza 
Urnietan
Garratzako errepidea itxita 
egongo bi astez eta 
Arantzubi kalean hainbat 
moldaketa egin dituzte

Xabier Lasa andoain
1629an senarrak hil zuen Grazia 
Garagorriren izena ipini zioten 
Kaleberriko zubiari, joan den 
irailaren 30ean egin zen ekital-
di publikoan. 

Ekitaldian adierazi zutenez, 
izendapenarekin, urrats berri 
bat eman nahi izan zen “ema-
kumeen memoria historikoa 
berreskuratzeko eta espazio 
publikoan duten ikusgarritasu-
na handitzeko bidean. Andoni 
Alvarez Alkatearen hitzetan, 
“zubiak iragana eta etorkizuna 
lotuko ditu, memoria eta kon-
promisoa”. 

Izendapenarekin batera, zu-
biko eskubandetan honako tes-
tuak ipini ziren, euskaraz zein 
gaztelaniaz:
•	 Urak dakar gorri kolorea, 

mendez mendeko bortxaren 
dolorea. Zubi-begietan harro-
tu malkoak, bertan amaituz 
odol arrastoak.

•	 El rio trae rojo su color, ves-
tigio de un pasado de dolor. 
Testigos los ojos de tu puente, 
fluya sin sangre su corriente.

•	 Zubiaren inaugurazioaren 
egitasmoan esku-hartu duen 
Itsaso Mendiluzek azaldu du 
bi esaldiak barandetan jar-
tzearen zergatia. “Espazio 
horretan, lehendik ere badau-
de Andoaingo historia gogo-
rarazten dizkiguten hainbat 
elementu (Mendoza txurre-
riaren murala, aingura eta 
bere murala...), eta baita sei-
naletika ugaria ere. Bestalde, 
laster samar, Gobadagileen 
pasealekuan iraganean izan 
zen latsarriari eta emakume 
latsariei erreferentzia egiten 
dien mural handi bat zintzi-
likatuko da hormatik. Gauzak 
horrela, ez zen komeni espa-
zio hori elementuz zamatzen 
segitzea. Egokiagoa ikusi zen 
espazioan integratuta, dis-
krezioz, geratuko zen zerbait 
itsastea. Hortik heldu zen 
zubiko bi barandetan esaldiak 
ipintzea”.

Leloaren mezua
Udal Artxiboarekin eta berdin-
tasun eta euskara sailekin el-
karlanean jardun du testuen 
edukien sortze prozesuan, Men-
diluzek. “Zubiak, alde batetik 
bestera joateko balio digu, ibaia 
gurutzatzeko, baina bertan ete-
naldi bat eginez gero, ohartzen 
zara zein leku zoragarria den; 
merezi du ingurua kontenplatzen 
geratzea. Osagai asko dauzka 

inspiraziotzat har daitezkeenak: 
zubia, bere bi begiak, Leitzaran 
ibaia eta bere ur-emana... Es-
pazio horretan txerta zitekeen 
ukitu poetikoko mezua egiten 
saiatu gara”. 

Indarkeria matxistaren aur-
kako eta emakumeen aldeko 
aldarria egiten dute bi esaldiek, 
hizkuntza banatan: “orain ia 
400 urte Grazia Garagorriri 
gertatu zitzaiona oraindik ere 
gertatzen zaiela emakumeei 
adierazten du, baina halaber, 
etorkizunari begira errealitatea 
aldatzearen aldeko itxaropena 
ere zabaltzen du”.

Latsarri tipografiaren 
bereizgarritasuna
Testuaren edukia ez ezik, guz-
tiz azpimarratzekoa ere bada 
erabili den tipografia. “Udal 
Artxiboan, Kaleberriko zubia-
ren pean udalak XX. mendea-
ren hasieran egin nahi izan 
zuen latsarri edo garbilekura-
ko proiektu baten planoetan 
agertzen da tipografia hori, 
letra larritan. 1918ko data dau-
ka, eta plano horretan, garbi-
lekuaren sarrera marraztuta 
ageri da, eta deszifratzen zai-
la dagoen ingeniari baten si-
natuta dator. Garbileku hori 
handik gutxira eraiki zuten, 
eta hamarkadetan, arropen 
garbilekutzat hartu zuten he-
rriko emakume askok”.

Tipografien aditu bati kon-
tsulta egin zaio, eta hark egiaz-
tatu ahal izan du beste inon ez 
dela ageri halako letra-motarik. 
Horrenbestez, eta aurkikuntza 
hori abiapuntutzat hartuta, 
Mendiluzeri egokia iruditu zi-
tzaion Andoaingo emakumeekin 
identifikatuko zuen bereizgarri 
gisa hartzea, eta Latsarri ize-
narekin ezaguna izan zedin. 
Udalaren oniritzia jaso zuen 
proposamenak, eta honetaz au-
rrera, emakumeekin lotutako 
kale izendegiaren bereizgarria 
izango da. 

Era horretan, Andoain izan 
liteke bertako emakumeak iden-
tifikatzen dituen tipografia be-
reziko lehen udalerria Euskal 
Herrian.

Latsarri tipografiaz idatzitako mezuak txertatu dituzte zubiaren barandetan, alde banatan. aiurri

Kaleberriko zubiaren azpian garbilekua eraikitzeko asmoa agertu zuen Andoaingo Udalak 1918an, eta eginkizunari heldu zion 
ingeniariak Latsarri tipografiarekin idatzi zuen proiektuaren izenburua. Andoaingo udal artxiboa

Latsarri  
letra-tipoa, 
Grazia Garagorri 
zubian 
Aurrerantzean Andoaingo emakumeekin identifikatu ahal izango den Latsarri izeneko 
letra-tipoa plazaratu zuten irailaren 30ean, Grazia Garagorri izena Kaleberriko zubiari 
jartzearekin batera

emakumeekin 
lotutako kale 
izendegiaren 
bereizgarria 
izango da

Urnietako kaleak Gau Beltzan murgilduko dira beste urte batez. 
Urriaren 31n, arratsaldeko 18:30ean hasita, ospakizuna antolatu 
du Salestarrak Magale ikastetxeak. Aukera, gainera, zabala da: 
Beldurraren tunela, saria-ziria, gaztainak eta txokolatea… 
Etxeberri plaza eta San Juan plaza izango dira Urnietako bi gune 
nagusiak. Antolatzaileek, gainera, udalerritik harago zabalduko 
dute ospakizuna aurreko egunetan. Izan ere, osasun arazoak 
dituztenengana hurbildu nahi dute Gau Beltza. Hala, urriaren 28an 
Hernaniko adinekoen egoitzara eramango dute festa. Eta 
biharamunean, urriaren 29an, Urnietako Eguneko Zentroan izango 
dira. Urriaren 30ean, berriz, kalejira Donostia Ospitaleko 
Maternora eramango dute. Han eta hemen biratxoa egin ostean 
Urnietako ospakizunean murgilduko dira.

Urnieta: Motorrak berotzen hasi dira

Aurtengo afitxa prest dute Urnietan. salestarrak

Erredakzioa andoain
Kalabazak hustu, kandelak piz-
tu… Gau Beltza urriaren 31n 
ospatzen da Euskal Herrian. 
Ohitura zaharrak berreskuratuz, 
jaia berrasmatzen ari dira herriz 
herri. Taupa mugimendua ari 
da akuilu lana egiten eta, urtez 
urte, udalerri gehiago batzen 
ari dira ospakizunera: “egune-
rokoarekin hautsi eta bestelako 
bizipenak izateko aukera es-

kaintzen digute jaiek. Elkarrekin 
ospatuta, gainera, kohesio so-
ziala indartzeko tresna baliotsua 
dira, komunitatea sortzekoa. 
Jaiak euskaratik eta euskaraz 
antolatu eta bizitzearen garran-
tziaz jabetuta, berreskuratzeko 
bidea abiatu duen jai baten za-
balpenean akuilu izan nahi du 
Taupak: Gau Beltza edo Arimen 
Gaua bezala ezagun egiten ari 
den jaia hain zuzen”.

Herriz herri, bakoitzak bere 
ezaugarriekin antolatzen ditu 
jaiak. Denon artean, oinarri 
partekatu bat izatea proposatzen 
du Taupak. Komunitatea ardatz 
izatea da oinarrietakoa, gazteei 
erdigunea hartzen uztea da bes-
tea. Eta, ezinbestekoa, hizkun-
tzaren hautua: “Euskarak ezin-
bestekoak ditu erabilera espazio 
berriak, zer esanik ez eremu 
informalean. Herrietako jai eta 

ospakizunek komunitatea bera 
harremanetan jartzeko funtzioa 
betetzen dute eta, horrela, eus-
kararen erabilerarako eremu 

natural bilakatzen dira. Euska-
raz egindako festa batek hizkun-
tzarekin lotuko diren bizipen 
positiboak sortuko ditu”.

"Akerrak Okerrak" kalejira, 2023an, Andoaingo kaleetan. aiurri

Iristear da 
Gau Beltza 
Andoainera  
eta Urnietara
Argitasunean galdu eta iluntasunean irabazi ohi da urriko azken egunetara iritsita. 
Giro paregabea da Gau Beltzarako: aurten ere, euskal giroko ospakizunaz gozatu ahal 
izango da bi udalerrietan. Indarra hartzen ari da ospakizuna Euskal Herri osoan

Herriz herri, 
bakoitza bere 
ezaugarriekin 
antolatzen ari da 
gau beltza

hizkuntzarekin 
loturiko bizipen 
positiboak sortuko 
ditu euskaraz 
egindako jaiak

17:00
Jaiaren hasiera, Goikoplazan
Ludoteka eta Gazte Lokalaren eskutik:  
aurpegi-margoketa, jolasak…

17:30
Mozorro lehiaketa, Goikoplazan
17:30-18:30 artean izena eman, argazkia atera eta 
egunean bertan banatuko ditugu sariak.

18:00
Txokolate beroa, Goikoplazan
Batzokiko lagunen eskutik, txokolate beroa  
eta bizkotxoak.

18:30
Txalaparta, antzerkia eta dantza 
Goikoplazan
Maizorri txalapartako kideen,  
antzezle-taldearen eta Urkiren eskutik. 

18:30
Beldurraren pasabidea,  
Kale Nagusian
Irunberriko lagunen eskutik,  
Beldurraren etxea eta gaztain-jatea.

19:00
Kalejira, Goikoplaza-Etxeberrieta
A&B Shows konpainiaren eskutik,  
“Akerrak Okerrak” kalejira.

20:00
Talo jatea, Etxeberrieta plazan
Kotoi elkarteari esker, talo goxoak aukeran.

20:15
Ezetz asmatu kalabazaren pisua?
Euro baten truke, Kalabaza erraldoiaren pisua  
asmatu Etxeberrietan.

21:00
Zezen-suzkoa,  
Etxeberrieta plazan
Lebi zezen-suzkoak zirrara 
eragingo du plazan.

21:30
Elektrotxaranga, 
kalez kale
Zutik elektrotxaranga,  
kalez kale, Etxeberrietatik  
abiatuta.

Egitaraua
2026

Andoain

URRIAK 31, 
LARUNBATA

ANDOAINGO

b a t z o k i a

Erredakzioa andoain
Andoaingo Gau Beltzak, orain 
arte, Lebi zezen-suzkoarekin 
izan ohi zuen amaiera. Aurten 
berrikuntza nagusia dakar Gau 

Beltzak: musika doinuekin bi-
ribilduko dute Andoaingo ospa-
kizuna. Eta, kalez kale, martxa 
jartzeaz arduratuko dena Zutik 
elektrotxaranga izango da. 

Eskarmentua badute, berriki, 
Sanmieletan, Irurako festetan 
eta Kilometroak jaian zuzenean 
aritu dira. Ospakizunari jarrai-
pena ematea eta gazteei gustuko 
eskaintza luzatzea izan da an-
tolatzaileen xedea. Aurten, beraz, 
jaia gauez luzatuko da. Izan ere, 
kalez kale, kantu eta doinu eza-
gunak biziberrituko dituzte 
Zutik elektrotxarangako kideek. 
Gauerdirarte luzatuko da, beraz, 
aurtengo Gau Beltza.

Zutik elektrotxaranga 
Andoaingo Gau Beltzan ariko da
Aurten ospakizuna luzatzea erabaki du antolaketa 
taldeak. Hala, 21:30ean, kalejira abiatuko da gauerdirarte

Zutik elektrotxaranga, aurtengo Sanmieletan. aiurri

Taloak Kotoin prestatzen dira. aiurri

Beldurraren pasabidea. aiurri

Etxeberrieta plazan, Kotoi el-
karteari esker, taloak jateko 
ohitura ezarri da Andoaingo 
Gau Beltzan. Aurten ere aurre-
tik erosi beharko dira txartelak 
Urratsen eta Keinun. Adi ibiltzea 
komeni da, azkar batean agortzen 
baitira salmentara jartzen dire-
nak. Urriaren 19tik aurrera 
salgai izango dira.

Taloak erosteko 
txartelak, laster salgai

Bide-segurtasuna bermatzeko 
eta beste hainbat egiteko bolun-
tarioen premia du antolaketa 
taldeak. Laguntza emateko prest 
dagoenarentzat, honatx, bidea:
e-posta: andoain@aiurri.eus.
whatsappa: 619 16 35 37.

Boluntarioen premia 
dute antolatzaileek

Erredakzioa urnieta 
Taldekako lehiaketa bikoitza 
izan da aurtengo jaietan. Ostiral 
arratsaldean Alkizako gazteek 
bisitaldia itzuli zieten goiburua-
rrei. Izan ere, irailaren hasieran, 
Alkizako jaietan, urnietarrak 
izan ziren haien festetan lehia-
tzen. Orduko hartako jardunean 
alkizarrak gailendu ziren eta, 
oraingoan, urnietarrak. Ikusmi-
na piztu zuen demak, lagun 
ugari hurbildu baitzen festagu-
nera. Igande arratsaldekoa ere 
ez zen gutxigorako izan. Poxta 
Zahar taldeko kideak Sanmie-
letako ajea alde batera utzi eta 
hainbat kirol jardueretan lehia-
tu ziren. Eskarmentu gehiago 
dute goiburuarrek baina kale-
tarrak ere ez ziren atzean gel-
ditu. Bereziki deigarria izan zen 
txikienen parte hartzea. Harro-
bia ziurra da, beraz, datozen 
urteetako desafioen aurrean.

Igande arratsaldean, desafioan protagonista izan ziren bi taldeak. aiurri

Poxta Zaharren 
agerpena Xoxokan
Sanmieletako ajea alde batera utzi eta Xoxokako jaietako herri-kirol desafioan nor 
baino nor aritu ziren goiburuarren aurka. Taldekako bigarren lehia izan zen, izan ere, 
Xoxokakoek Alkizakoen bisitaldia jaso zuten ostiral arratsaldean

Argazki-bilduma ikusgai dago AIurri.eus webgunean. aiurriAlain auzotarra omendu zuten zapi berezien bidez. aiurri

Giro ederrean aritu ziren Poxta Zaharreko eta Xoxokako partaideak. aiurri

Xabier Lasa andoain
Onerako zein txarrerako, asko-
rako eman dezake ezezagun 
batekin hitzordua afari baten 
bidez egiteak eta, alde horreta-
tik, ostegun gauean, umoreri 
heldu zioten Xoxokako Gaur 
Sorpresaren partaideek.

Gidoia gehiegi landu gabe, eta 
gau batean aktoreen paperean 
janzten diren gazteen ausardiaz 
eta graziaz baliatuta, kasik en-
tsegurik behar ez duen herri 
antzerkiari heldu dio hamarka-
daz hamarkada Xoxokako Jai 
Batzordeak. Pretentsio artistiko 
askorik gabe, baina ederki asko 
lortu du, urtez urte, herri kul-
tura eta dibertimendua uztartzea. 
Ez da gutxi, alajaina, lorpena!

Txalogarria da, benetan, Xo-
xokako Jai Batzordearen egi-
nahala!

Euskal Herrian ezagutzen al 
da antzekorik?

Gau Sorpresan parte hartu zuten partaideak, ostegun gauean. aiurri

Asteburuari 
ekiteko antzerkia
Auzoko gazteek herri antzerkiaren eskutik ikusleen barreak eragitea lortu zuten, 
beste behin. Grazia eta bapatekotasun sanoa erabiliz, bikotea topatzeko aukera 
ematen duen "First Dates" telebista saioa parodiatu zuten

Esketxez osaturiko antzezlana egin dute aurten. aiurri Gozatu ederra hartu zuten Xoxokara hurbildu zirenek. aiurri

Telebistan ezagunak diren pertsonaiak "agertu" ziren Xoxokan. Aiurri

Umorez beteriko saioa izan zen ostegun gauekoa. aiurri

Xoxoka Dates, aurtengo hizpide nagusia. Aiurri

Laiene Pikabea. aiurri Malen Barrenetxea. aiurri Maddi Gesalaga. aiurri

Egape Dantza Taldeko kideen erakustaldiko bideoa ikusgai dago Aiurri.eus gunean. Igande eguerdian aritu ziren Xoxokako jaietan. aiurri Alkiza eta Xoxoka taldeen arteko desafioa, ostiral arratsaldean. aiurri

Uxue Sanchez eta Pablo Fierro urnietar gazteak. Aiurri

Uxue Sanchez eta Pablo Fierro, 
MATXeko protagonistak
 desafioa  Urnietako bi gazteak Matx.eus gunean agertu 
dira, Aiurrik ekoiztutako bideoan

Erredakzioa urnieta
Aiurrik eta TOKIKOM tokiko 
komunikabideak gorpuzten ari 
diren hedabidea da Matx.eus. 
Gipuzkoan ari da hedatzen, lehen 
urte hauetan, xede argiarekin: 
albistegi digital berrian lurral-
deko gazte kirolariak protago-
nista bilakatzea. Eta, gainera, 
euskaraz. 

Eduki freskoa eskainiz gertu-
ko kirolarien nahiz kirol taldeen 
lana jarri nahi da balioan. Ur-
teotan guztiotan hainbat atal 
izan dira eta bertatik igaro dira 
Euskalduna, Leizaran eta Ur-
nieta KE klubetako taldeak. 
Berriki, Aiurrik egindako lan-
ketan, "Harrobia" eta "Aldaketa" 
bideoak argitara eman dira.

Nola moldatzen dira kirolariak 
euren kirol jardueratik kanpo 
lehian jartzen ditugunean? Tran-
tze horretan jarri ditugu Uxue 
Sanchez eta Pablo Fierro urnie-
tarrak. Fierro Saieko Euskal 
Ligan ari den senior mailako 
jokalaria da. Sanchez, berriz, 
Aukeran Dantza Konpainiako 
partaidea eta kirolzale amorra-
tua. "El Conquis” ETB2ko pro-
grama ezaguneko protagonista 
izango da denboraldi berrian 
eta, ziur, zeresana emango due-
la.

MATXerako egindako bideoan, 
euren ohiko jarduera alde bate-
ra utzi dute. Urnietako kirolde-
gian egindako grabaketan, pe-
nalti puntutik eta begiak esta-
lita, baloiarekin langa jotzeko 
lanetan jarri zuten Uxue. Ez zen 
oso fin hasi baina laugarren 
saiakeran lortu zuen.

Segidan, Fierrori erronka jarri 
zioten. Honatx, egin beharrekoa: 
kantxaren erdian begien estalkia 
zegoen lurrean eta hura eskuak 
erabili ezinik ahoarekin hartu 
behar zuen. “Egidazu erakus-
taldia” eskatu zion Fierrok 
Sanchezi. Eta honek berehala 
egin zuen, hankak zabal-zabal 
jarri eta ahoarekin hartu zuen 
estalkia. Malgutasun handia 
behar da hori egiteko. Fierro 
saiatu zen baina ez zuen lortu. 
“Ezin da!” zioen. Baloiaren gai-
nean jarri zioten estalkia, altue-
ra pixka bat hartuta eta, orduan, 
bai, ahoarekin hartzea lortu 
zuen. Erronka nork irabazi zuen? 
Esan gabe oso argi utzi zuen 
dantzariak: “Uste dut oso argi 
geratu dela nor izan den irabaz-
lea”.

Andoaingo harrobi-lanari, 
aitortza
Aste berean “Harrobia” ataleko 
bideoan Andoaingo Txirrindu-
lari Eskola izan da protagonis-
ta. Izan ere, Gipuzkoako kluba 
harrobia lantzen ezinbesteko 
lana egiten ari dira. Mikel Iturria 
urnietarra eta Irati Aranguren 
usurbildarra –profesional mai-
lako txirrindulari ezagunak, 
biak– Andoaingo taldean aritu-
takoak dira eta urte haiek ezin-
bestekoak izan dira bien kirol 
ibilbidean. Taldearen eta bi 
korrikalarien errepasoa egin 
zuen Xabat Minguezek, bideo-
muntaia ikusgarrian.

Bi bideoak ikusgai daude orain 
Matx.eus eta Aiurri.eus web-
guneetan.

Aiurri / Noaua lasarte
Guztira, bost ibilbide osatzeko 
aukera izan ohi da, "baso, base-
rri, baseliza eta natura- zein 
kultura-intereseko beste hainbat 
gunetatik igarotzen diren bide 
eta pistetan barrena. Ibilbideak 
gezi eta zutoinen bidez seina-
leztatuta daude, eta udalerri 
bakoitzean trazatu, profil eta 
distantziei buruzko informazioa 
duten panelak daude", adierazi 
zuten antolatzaileek Lasarte-
Orian egin zuten agerraldian. 
Bertan izan ziren Andoaingo 
alkate Andoni Alvarez eta Ur-
nietako Kirol zinegotzi Ainhoa 
Ostolaza.

Igande honetan, urriak 18, 
goizeko 08:00etan hasi eta arra-
tsaldeko 14:00ak arte izango da 
aurtengo edizioa. Aurreko ur-
teetan bezalaxe, prozedura zein 
zen azaldu zuten prentsaurre-
koan: "ibilbidea hastean, parte-
hartzaile bakoitzak irteerako 
udalerriaren zigilua duen txar-
tel bat jasoko du. Bi ibilbide 
osatzen dituztenek oroigarri bat 
jasoko dute. Halaber, Andoain–
Lasarte-Oria edo Andoain–Usur-
bil ibilbideak, edozein norabi-
detan, egiten dituztenek ere 
jasoko dute oparia".

Buruntzaldeako Ibilbideen 18. 
Eguna
•	 Eguna: urriak 18, igandea.
•	 Ordua: 8:00-14:00.
•	 Informazioa jaso, txartela zi-

gilatu eta ura zein mokadu-
txoak hartzeko postuak:
Andoainen eta Urnietan: uda-
letxe azpialdean.
Lasarte-Orian: San Pedro eli-
zaren ondoko plazan.
Usurbilen: Santueneako Zo-
rrotz zubiaren ondoan eta 
Aginagako Mapil baserriaren 
inguruan.

•	 Oharra: Ibilbidea hastean, 
parte-hartzaile bakoitzak ir-
teerako udalerriaren zigilua 
duen txartel bat jasoko du. Bi 
ibilbide osatzen dituztenek 

oroigarri bat jasoko dute. Ha-
laber, Andoain–Lasarte-Oria 
edo Andoain–Usurbil ibilbi-
deak, edozein norabidetan, 
egiten dituztenek ere jasoko 
dute oparia.

•	 Bideetako seinaleztapena: An-
doain urdina, Lasarte-Oria 
urrea, Urnieta berdea eta 
Usurbil laranja..

Ibilbideak
Lagungarria: Navi Ruta izeneko 
aplikazioa dago, telefono mugi-
korrentzat egokia dena; honen 
bidez Buruntzaldeko ibilbideen 
jarraipena egiten da.
•	 ANDOAIN – LASARTE-ORIA. Burun-

tza mendia zeharkatuz edo 
gailurra eginda. Koloreak: 
urdina eta urre zaharra; 7,9 
km. Soilik oinez egin daiteke, 
eta beharrezkoa da mendiko 
oinetakoak erabiltzea.

•	 ANDOAIN – URNIETA. Koloreak, 
urdina eta berdea; 4,8 km. 
Oinez edo bizikletaz egin dai-
teke, eta beharrezkoa da ki-
rola egiteko oinetakoak era-
biltzea.

•	 ANDOAIN – USURBIL. Andatzatik 
barrena. Koloreak, urdina eta 
laranja; 14,9 km. Soilik oinez 
egin daiteke, eta beharrezkoa 

da mendiko oinetakoak era-
biltzea.

•	 LASARTE-ORIA – URNIETA. Koloreak, 
urre zaharra eta berdea; 3,9 
km. Oinez edo bizikletaz egin 
daiteke, eta beharrezkoa da 
kirola egiteko oinetakoak era-
biltzea.

•	 LASARTE-ORIA – USURBIL. Koloreak, 
urre zaharra eta laranja; 4,5 
kilometro Santuenearaino eta 
9 kilometro Aginagaraino. 
Oinez edo bizikletaz egin dai-
teke, eta beharrezkoa da ki-
rola egiteko oinetakoak era-
biltzea.

Itzulerarako autobus zerbitzua
•	 Aginaga, Ezpaldi gasolindegia: 

12:00, 13:00, 14:00.
•	 Usurbil, San Inazioko biribil-

gunea: 12:07, 13:07, 14:07.
•	 Lasarte-Oria, Dorretxeko bi-

ribilgunea: 12:15, 13:15, 14:15.
•	 Andoain, Goikoplaza atzealdea: 

12:30, 13:30, 14:30.
•	 Urnieta, Kioskoaren ondoko 

geltokia: 12:40, 13:40, 14:40.

Informazio gehiago:
•	 Andoain: 943 30 01 47.
•	 Lasarte-Oria: 943 37 61 82.
•	 Urnieta: 943 00 83 28.
•	 Usurbil: 943 37 24 98.

Zaratehaitz gaina, Andoain-Usurbil ibilbidearen ondoan. Aiurri

Ibilian-ibilian, Beterri-
Buruntzan barrena
 mendizaletasuna  Andoain, Urnieta, Lasarte-Oria eta Usurbilgo Udaletako kirol 
zerbitzuek hemezortzigarrenez lankidetzan antolatu dute ibilbideen eguna. Igandean 
izango da eta bost ibilbide izango dira aukeran

Xabier Lasa andoain
Helmugan jasotako adierazpenak, 
jarraian.

Ainhoa Sanz, urretxuarra,  
emakumezkoen irabazlea
"Lehenengo aldia da hona etor-
tzen naizela, lehiatzeko formatu 
berria izan da niretzat. Oso es-
perientzia polita izan da eta uste 
baino gehiago sufritu dut, han-
kak ikaragarri gogortzen dire-
lako eta, azkenerako, eskailarak 
igotzea kosta egiten delako. 
Tarteka, zaila da aukera egitea, 
ez dakizu oso argi banaka edo 
binaka igo behar dituzun".

Eneko Uria,  
Andoaingo korrikalaria
"Gustura aritu naiz, bi probak 
ondo eginda. 500ekoa gogorragoa 
egin zait, iritsitakoan hankak 
ere huts egiten dutelako. Motza-
goa da eta penditza handiagoa 

da, baina iritsitakoan beteta 
zaude. Gorputza gehiago behar-
tzen da 500ekoan. Aspaldi igo 
gabe nituen eta mendian entre-
natzen aritzen naiz gehiago".

Paul Martin, antolatzailea, Osin 
Trail kirol elkartea
"Hirugarren edizioa amaitu da 
eta oso balorazio ona egiten dugu. 
Eguraldiak aurten ere lagundu 
digu eta oso pozik gaude. Au-
rreko urteetako kopuru beretsua 
hurbildu da aurten. Egin kontu 
lasterketa hau oso berezia dela. 
Ohikoan lasterkarian errepidean 
edo mendian aritzen direla eta 
eskailarak igotzea ezberdina da. 
Probaren berri ematea da xedea, 
urtez urte ezagunagoa izan dadin. 
Goi mailako kirolariez harago, 
proba lagunartean egitera ani-
matu nahi dugu jendea. Bertan 
sortzen den giroa ez baita kon-
petitiboa".

Podiuma osatu zuten Otietan, Leitzaran Bisitarien Etxearen kanpoaldean. aiurri

"Lasterketa  
oso berezia da"
 lasterketa  Ingurukoontzat, aski ezagunak eta kuttunak dira 500 eta 1000 
eskailarak. Osin Trail kirol elkarteak haien igoera kirol proba bilakatu du. Urtez urte, 
gainera, bertako eta Euskal Herri osoko lasterkariak proba egitera hurbiltzen dira

Gorputza estutu behar izaten dute eskailaratan gora igotzeko. aiurri

500 eskailarak igotzeko penditza oso handia da, irudian ikus daitekeenez. Aiurri

Uria andoaindarra, eguneko bigarren proban. 1000koa igotzen, alegia. aiurri

Sanz emakumezkoen irabazlea, 500 eskailarak igotzen hasi berritan. Aiurri

Emakumeen maila:
1.	Ainhoa Sanz Rodriguez 

(Urretxu)  
02:26 eta 05:48.

2.	Maider Unanue Aranburu 
(Lazkao)  
02:43 eta 06:06.

3.	Garazi Artola Balda 
(Zumaia)  
02:44 eta 06:08.

Gizonen maila:
1.	Oier Etxeberria 

Zubimendi (Azpeitia) 
01:56 eta 04:39

2.	Asier Aburuza 
Belamendia (Aduna) 
02:10 eta 05:13.

3.	Uxer Mozo (Tolosa) 
02:03 eta 05:35.

3. edizioko 
podiuma

Urnietako lehen taldea, aurreko asteburuko partidan. uke Gorengo mailako taldea, denboraldi honetan ateratako argazkian. euskalduna

Urnieta gailendu zen  
Hernaniren aurkako derbian

Lidergotzan da emakumezkoen 
Euskalduna taldea

 eskubaloia  Nagusitasun osoz gailendu ziren gorritxoak 
(31-25), denboraldiko partida onena eginez

 futbola  Euskaldunak 0-1 irabazi zuen Intxurreren 
zelaian. Urnietak, 3-4, Usurbilen

Erredakzioa andoain
Urnietarrak jaun eta jabe izan 
ziren hasieratik eta ez zieten 
hernaniarrei aukerarik eman. 
Lurraldeko 1. mailako partida 
ofiziala izan zen eta hemerote-
karako geratuko da etxekoen 
nagusitasuna.

Harmailak beteta, etxekoen 
partida hasiera bikaina izan 
zen. Egoera ikusita, bisitariek 
partida gelditu behar izan zuten, 
ezinezkoa zitzaielako UKEren 
defentsa-lerroa gainditzea. Ate-
zainak eta defentsak lan itzela 
egin zuten aurreko asteburuan.

Larunbatekoa UKEkoen den-
boraldiko partidarik onena izan 
zen, defentsan oso sendo eta 
erasoan eraginkor jokatuz. Gai-
nera, giro ederra izan zen Ur-
nietako kiroldegian. Hernanitik 
jende asko hurbildu zen esku-
baloi partidaz gozatzera. Garai-
pena, ordea, eta ezbairik gabe, 
gorritxoentzat izan zen.

Erredakzioa andoain
Emakumezkoen Gorengo maila 
abian da eta lehen hiru jardu-
naldietan Euskaldunak hirutik 
hiru garaipen lortu ditu. Hasie-
ra ona, beraz, andoaindarrena. 
Beste multzo batean jokatzen ari 
dira urnietarrak eta aurreko 
asteburuan denboraldiko lehen 
garaipena lortu zuten. Gol ugari 
egin ziren, gainera, partida har-
tan: 7, denera. Asteburuan bi 
taldeek atseden hartuko dute.

Gizonezkoen futbola
Gorengo mailan, 1. multzoan, 
Urnietak 0-1 galdu zuen Touring 
B taldearen aurka. Larunbatean, 
15:30ean hasita, Antigua Lube-
rriren zelaian jokatuko dute. 
Donostiarrak lidertzan dira.

2. multzoan, Euskaldunak 2-2 
berdindu zuen Lagun Onak tal-
dearen aurkako partidan. Larun-
bat honetan, 17:00etan hasita, 
Ilintxaren zelaian jokatuko dute.

Javi Menta, igandean. @fotodeless

Erredakzioa andoain
"Oso sentsazio onak hasieratik, 
erritmo erosoa eta irribarrez 
lasterketa osoan", adierazi du 
Instagramen duen kontuan An-
doaingo korrikalariak. Azkenean, 
helmugan, 30:45 minutuko den-
bora 10 km baino gutxiagoko 
lasterketan. Bigarren sailkatua-
ri 48 segundu atera zizkion. Ate-
ra kontuak! Sekulako garaipena 
izan zen.

3 Hondartzak 
lasterketan 
gailendu zen 
Javi Menta
 atletismoa  Andoaindarrak 
erakustaldia eman zuen 
Donostiako lasterketan 
garaipen argia lortuz

1. lurraldekoa

eskubaloia
Urnieta KE-Hernani 	 31-25
Soraluze-Leizaran	 35-29

Sailkapena
	  	P	J 
1	S oraluze 	 8	 4
2	 Munttarpe 	 7	 4
4	U rnieta 	 4	 3
7	L eizaran	 4	 4

asteburuan
12:00	U rnieta-Tolosa B / Igandea
18:00	 Hernani-Leizaran / Larunbata

Defentsa lan bikaina egin zuen Urnietako taldeak. uke

Leizaranek liderraren etxean 
galdu zuen
Lau partidatan beste hainbeste 
garaipen eskuratu dituen talde 
bakarra Soraluze da. Denboral-
di hasiera honetan, behintzat, 
maila handia erakusten ari da 
taldea. Andoaindarrak esku hu-
tsik itzuli ziren (35-29).

GORENGO MAILA
EMAKUMEZKOAK

SASKIBALOIA
GANBARA

3. MULTZOA
Usurbil B-Urnieta KE 	 3-4

Sailkapena
	  	P	J 
1	I ntxaurdi 	 7	 3
2	A ntigua Berri 	 4	 2
3	 Martutene 	 3	 2
4	U rnieta	 3	 3

asteburuan
Urnieta / Atseden

4. MULTZOA
Inxturre-Euskalduna 	 0-1

Sailkapena
	  	P	J 
1	E uskalduna 	 9	 3
2	 Goierri Gorri 	 3	 2
3	I ntxurre 	 3	 2
4	S egura	 3	 3

asteburuan
Euskalduna / Atseden

EMAITZAK
Plastigaur JunN–Bergara 	46-54
Plastigaur KadN–Luberri 	63-32
Oiarso–R.Justino JunM 	87-24
Easo–Innovachef KadM 	87-17
Ekintza–Plastigaur KadN 	97-17

asteburuan

Plastigaur InfM–Erroibide 
Larunbata. 09:00, Andoain.
Plastigaur KadN–Oiarso 
Larunbata. 10:30, Andoain.
Traiñerum SenM–Aloña Mendi 
Larunbata. 18:15, Andoain.

EUSKARA
andoain Aisialdia
"Parketarrak. Egunik onenak, 
elkarrekin euskaraz jolasean" 
izenburupean. Bi txanda egingo 
dituzte. 3-5 urtekoentzat, 17:15ean 
hasita. Eta, 6-9 urtekoentzat, 
18:15etatik aurrera.
Urriak 20, 27. Goikoplaza. 
Urriak 21, 28. Zumea plaza. 

andoain, URNIETA Errigora
Nafarroako produktuak erosteko 
aukera, Errigora.eus webgunean.
Urriaren 22tik aurrera. 

Hernani Burrunba
Beterri-Buruntzako euskaltzale 
gazteen bilera.
Urriak 16, ostirala. 18:00. 
Biteri, Hernani. 

deialdiaK
andoain Salkin
2.500 euroko balioa duen bidaia 
eskuratzeko aukera, zabalik.
Epealdia: Urriak 18. 

andoain Euskara
Euskara sustatzeko dirulaguntza 
eskaerak aurkezteko epea, zabalik.
Epealdia: Urriak 30. 

erakusketa
andoain Margolanak
"Catalogo de ausencias", Jose 
Ignacio Agorretaren erakusketa.
Azken eguna: azaroak 5. 
Bastero Kulturgunea.

ZIRKUA
Urnieta Leinu ikuskizuna
Berdinki zirku garaikideko konpainia.
Urriak 18, igandea. 17:30. 
Sarobe.

LEHIAKETA
URNIETA Arte Eszenikoak
Zurriburri elkarteak sortuta, formatu 
txikiko lehiaketaren hirugarren saioa.
Urriak 17, larunbata. 19:00. 
Lekaio.

andoain Argazki-lehiaketa
2027ko Udal egutegia osatzeko 
argazki lehiaketa martxan da. 
Andoain.eus webgunean ikusgai 
daude oinarriak.
Azken eguna: Urriak 31, larunbata. 

GAU BELTZA
andoain Ospakizuna
Gau Beltzaren 5. edizioa bertan da. 
Xehetasun guztiak, astekariko 6-7. 
orrialdeetan.
Urriak 31, larunbata. 17:00. 
Hainbat tokitan.

dantza
andoain "Inguma"
Pausoka Dantza Taldea konpainia.
Urriak 16, ostirala. 19:30.  
Bastero Kulturgunea.

andoain "Azala", "Kea"
DAB Dantza Konpainia.
Urriak 23, ostirala. 19:30.  
Bastero Kulturgunea.

musika
andoain Kiliki, Barrrk
Kiliki kantari ezaguna Andoainen 
ariko da zuzenean egitasmo berriena 
aurkezten. Haiekin batera Barrrk 
taldea.
Urriak 17, larunbata. 21:30. 
Andoaingo Gaztetxea.

andoain Losado, Lepora
Rock doinuak gailenduko dira 
Gaztetxean.
Urriak 24, larunbata. 21:30. 
Andoaingo Gaztetxea.

antzerkia
URNIETA "Gure kontuk"
Kepa Errastik idatzitako antzezlan 
berriena: Ikuskizun berria 
estreinatzeko ordua iritsi da.
Estreinaldia dator eta ez dago 
gidoirik… Barruan mezu misteriotsu 
bat duen kaxa bat besterik.
Urriak 23, ostirala. 19:00.  
Sarobe.

astearte eguerdia baino lehen igorri hitzorduak. Tel.: 943 300 732 / andoain@aiurri.eus

HITZORDUAK
 

zinema
andoain

BASTERO

Verity. La 
sombra de un 
engaño
Urriak 17, 
larunbata. 19:30.
Urriak 18, 
igandea. 19:30.

Urriak 19, astl. 
17:00, 19:30.

La isla  
olvidada
Urriak 17, 
larunbata. 17:00.
Urriak 18, 
igandea. 17:00.

sinopsiasinopsia

Verity
Zuzendaria: Michael Showalter. Aktoreak: Anne Hathaway, Dakota 
Johnson, Josh Hartnett, Ismael Cruz Cordova, Irina Dvorovenko. 
Herrialdea: AEB (2025). Hizkuntza: Gaztelania. Iraupena: 116 m. 
Generoa: Thrillerra, drama.

Ezustekoak gogoko dituenarentzat
Lowen Ashleigh idazle fantasma gisa kontratatu zuen Jeremy 
Crawfordek bere emazte Verityren eleberriak idazteko, 
bestsellerren egilea, istripu baten ondoren eragotzia. 
Crawfordtarren etxean lan egiteko bizi den bitartean, Lowenek 
zerbait arraroa sumatzen du Verityn. Anne Hathaway aktorea 
protagonista nagusia da eta film osoan giro iluna eta ezustekoz 
beteriko uneak aurki daitezke. Gau Beltza hurbildu ahala, 
beldurrezko filmak biderkatzen dira karteldegian.

Erromeri giroko larunbata dugu aurretik. aiurri

ANDOAIN Erromeri eguna, Andoainen
Udalak eta herritar talde batek antolatuta, dantzak eta jauziak egingo dituzte 
arratsaldeko 18:00etatik iluntzeko 19:30era arte. Nafarroa plazan dute 
hitzordua, baina eguraldi txarrarekin Ondarreta ikastetxeko jolastoki estalian 
egingo dute. Oinkada musika taldeak gidatuko du saioa. Bidasoaldeko eta 
Bortzirietako musikariez osatuta dago eta Hernaniko erromeri egunean parte 
hartu ohi dute.
Urriak 17, larunbata. 18:00-19:30, Nafarroa plaza.

dantza
andoain

BASTERO

Inguma
Urriak 16, ostirala. 
19:30.

sinopsiasinopsia

Inguma
Zuzendaria: Jon Aizpun. Konpainia: Pausoka Dantza Konpainia. 

Dantza garaikidea
“Inguma” giro intimoko dantza garaikideko sorkuntza minimalista 
da, eta ametsetan gertatzen den bezala eszenek errealitatearen 
mugak lausotzen ditu, mundu oniriko baterako ateak irekiz. 
Inguma, amesgaiztoei lotutako Euskal Herriko izaki mitologikoa, 
agertoki hauen sortzaile eta obraren figura nagusiaren nemesi gisa 
agertzen da. Pieza honek, ikuslea bidai batean murgiltzen du non 
irreala dena eta subkontzienteak lo gaudela erakusten dizkiguten 
mezuek, kezka unibertsalak azaleratzen dizkigu, hala nola 
abandonua, ziurgabetasuna edo eraldaketa pertsonala. Partaideen 
artean da Odei Jimenez Andoaingo dantzari gaztea.

Babestutako hedabidea

Kartel iragarlea. Mendi ibilaldiaren kartel iragarlea.

Erredakzioa andoain
Datorren urriaren 24an, larun-
batarekin, arratsaldeko 17:00etan 
hasita, ekitaldi solidarioa anto-
latu du Andoaingo BDZk. Aire 
Eire eta Aiduru musika taldeak 
zuzzenean ariko dira. "Eusti Pa-
lestina" izenburupean, taloak, 
umeentzako tailerrak, eskulanak, 
denda solidarioa eta kontzertuak 
iragarri dituzte, Bildutako dira 
Palestinara bideratu nahi dute.

Andoainen, azken urtean, hain-
bat ekitaldi antolatu dira Pales-
tinari elkartasuna adierazteko 
eta pairatzen duten genozidioa 
gaitzesteko.

Erredakzioa urnieta
Bisitaldian bertako ondarearen 
berri emango da. Hots, karobi 
labeak, baso lepatuak eta elur-
zuloak. Hitzordua goizeko 10:00tan 
da, larunbat honetan. Abiapun-
tua Besabin bertan izango da. 
Hori bai, aurretik izena eman 
behar da 943 008 000 telefono 
zenbakira deituta edo merkata-
ritzaurnieta@urnieta.eus e-pos-
tara idatzita. Irteera elebietan 
izango da.

"Gure eskuetan” programak 
98 jarduera baino jaso ditu, guz-
tira 157 ekitaldi, Gipuzkoako 36 
udalerritan hedatuko direnak.

Palestinaren 
aldeko eguna 
antolatu dute 
Andoainen

Adarramendi 
inguruan, 
bisitaldi 
gidatua

Urriaren 24an izango da 
eta, besteak beste, Aire 
Eire eta Aidürü taldeak 
zuzenean ariko dira

Urnietako Udalak  
bat egin du  
Ondarearen Europako 
Jardunaldiekin

Gimnasia Erritmikoko Oreka 
eta Oskarbi klubek eta Gimna-
sia Artistikoko Izurde taldeak 
"Gimnasia Kalean" ekimena 
aurkeztuko dute Urnietako San 
Juan plazan. Igande honetan 
izango da, urriak 18, goizeko 
10:00etan hasita. Euria eginez 
gero, Udal pilotalekuan egingo 
dute erakustaldia. Xedea bikoi-
tza da: gimnasia erritmikoa eta 
artistikoa herritarrengana ger-
turatzea eta klubek urte osoan 
egiten duten lana ezagutaraztea.

Udazkeneko bonoen kanpaina 
berria aurkeztuko dute ostira-
lean, udalerri barruko  merka-
taritza, ostalaritza eta zerbitzuen 
sektorea suspertzeko asmoz. 
Andoaingo Udalak, Salkinekin 
eta sektorearekin batera, edizio 
berriaren xehetasunak aurkez-
tuko ditu ostiralean.

Gimnasian proba 
egiteko aukera, 
igande goizean

Udazkeneko bonuen 
kanpaina berria 
aurkeztear da

Oskarbi taldea. 

Artxiboko irudia. aiurri

PEFC ziurtagiria
Produktu hau 
kontrolatutako 
iturrietako materialez 
egina dago, birziklatua 
da eta Baso Kudeaketa 
Iraunkorraren 
ziurtagiria dauka

www.pefc.es

Auzolanerako deia
U R R I A K  3 1 ,  L A R U N B A T A

ANDOAIN 2026

.....
Zure haurraren 
komunitatean parte hartu 
nahi al duzu?  
Zorteko zara, GAU BELTZAN duzu 
horretarako aukera!! 

.....
Ez daukazula denborarik?  
Lasai, lan zehatzak izango dira eta egun 
bakarrean: urriaren 31n.

.....
Ez duzu haurra  
norekin utzi?  
Taldetxo bat elkartu eta  
haurrek gozatu dezakete  
guraso baten zaintzapean.

.....
Ez duzu argi ze ekarpen 
egin dezakezun?  
Bide-segurtasuna zaintzen, txartelen 
salmentan, taloak prestatzen…  
lan horietan aritzeko lagunak behar ditugu.  
Bat egin gurekin!

.....
Ez duzu taldeko inor 
ezagutzen?  
Jende jatorra gara!

.....
Eta, orduan, zer egin? 
Laguntza emateko prest bazaude, bikain! 
jar zaitez antolatzaileekin harremanetan:  
e-posta: andoain@aiurri.eus  
whatsappa: 619 16 35 37 E

